JONG PELGRIMS OP SOEK NA ‘N GEESTELIKE TUISTE

Dr. Dirkie de Wet – PhD Jeug & Gesinsbediening
Die probleem van jongmense wat die kerk verlaat: Navorsing toon aan hoekom 70% van 18-jariges wat gereeld eredienste bygewoon het terwyl hulle nog op skool was, opgehou het met kerkbywoning toe hulle 23 jaar oud was. As hulle eendag 30 jaar oud is, is baie weer terug in die kerk, maar 34% is nog weg. Die kerk verloor dus ‘n kwart van sy mense tussen die ouderdom 18 en 23 jaar. Van die redes vir die verdwyning na matriek is die volgende:

· Hulle wil 'n bietjie rus, ‘n breek vat (27%).

· Die kerk oordeel te veel (26%). 

· Hulle is na 'n universiteit of kollege en het nie weer kerk toe gegaan nie (25%).

· Hulle is te besig met hulle werk (23%).

Deel van die probleem is ‘n swak jeugbediening. Dit gaan te veel oor  "entertainment". Jongmense soek egter 'n geloof wat hulle kan verander. Navorsing in die V.S.A. en in die NG Kerk in Suid-Afrika toon aan dat tieners meer ruimte in die kerk soek om op eie inisiatief projekte in die gemeenskap aan te pak en nie maar net altyd te hoor wat gedoen moet word nie.

Die probleem van geïsoleerde jeugbediening: Die probleem om tieners tot geloof te lei, neem wêreldwyd toe. In die afgelope paar dekades is ‘n jeugbediening beoefen wat in ‘n sekere sin geïsoleerd van die gesin plaasgevind het. Die problematiek lê nie soseer in die geïsoleerde bediening wat plaasgevind het nie of die programme wat gebruik is nie, maar in die verwaarlosing van gesinsbediening as die belangrikste deel van die totale gemeentebediening wat ook jeugbediening insluit. Die uitgangspunt wat gevolg moet word, is dat jeugbediening gesinsbediening is en dat gesinsbediening jeugbediening is. Terwyl jeugbediening in die afgelope dekades in isolasie van ouers voortgegaan het, het die materiële verantwoordelikhede op die skouers van die ouers al hoe swaarder begin druk met die gevolg dat al hoe minder aandag aan hul kinders se geestelike behoeftes bestee is. Daar is talle goeie programme vir gesinsbediening wat egter nie benut word nie. 
Die probleem van krisisse in die gesin: ‘n Deeglike bestudering van die krisis in die gesin lei tot die verstaan van die krisis in jeugbediening asook die gemeenskap. Die huidige statistiek is oortuigend genoeg dat die meeste gesinne in ‘n krisis verkeer. Egskeiding, afbreek van die tradisionele rolle van ouers, ‘n magteloosheid om effektiewe ouers te wees, die verdwyning van godsdiensbeoefening in gesinne, gemak en selfsug, industrialisasie en sekularisasie is bydraende faktore tot die krisis in gesinne en die gemeenskap. Heelwat jeugbedienings besef dat die bediening van die gemeente nie net ‘n lidmaatskapfokus moet hê nie, maar moet meer gemeenskapsgerig wees. ‘n Gemeenskapsgerigte gemeente fokus op die talle gesinne en jeug wat of afgedwaal het of nog nooit ‘n ware ontmoeting met Jesus Christus gehad het nie.
Hoe om hierdie probleme te benader: ‘n Handleiding, Groeiende Gemeentes, wat vanjaar vir gemeentes geskrywe is, fokus op die betrokkenheid van oud en jonk in die gemeente en gemeenskap. Werkswinkels word ook in hierdie verband gehou. 
Vir meer inligting skakel 011-913-4143, 072-844-8073

Stuur ‘n e-pos na dirkiedewet@absamail.co.za. 
Inligting kan ook op die webwerf http://groeiendegemeentes.yolasite.com gevind word.
